
                علاقات خطرة 


مُمكن
تكون أعقد حاجة في الدنيا هي العلاقات بين البشر.. 


مش بس
أعقد.. لا.. هي كمان أخطر، وطبعًا أصعب.. 


العلاقات
بين البشر زي ما هي أحد الأسباب المهمة للسعادة والبهجة والإقبال على الحياة.. ساعات
بتكون أحد أهم مصادر التعاسة والألم.. ممكن علاقة تطلعك سابع سما، وعلاقة تانية تنزلك
سابع أرض.. اللي بيبوظ ويشوه ويؤذي الناس علاقة.. واللي بيصلح ويغير ويعالج الناس برضه
علاقة.. إحنا بنكبر من خلال علاقاتنا مع بعض..


العلاقات
الطيبة هي أكسير الحياة.. وهي الترياق الوحيد ضد الذبول الروحي.. والموت النفسي..


في كتاب
(علاقات خطرة) هانتكلم عن أنواع وأشكال كتير من العلاقات.. بدءًا من علاقتك بنفسك..
وانتهاء بعلاقتك بكل اللي حواليك.. علشان كده الكتاب مقسم إلى خمسة أقسام..


القسم
الأول (الفصول من 1 إلى 3) يخص تركيبتك أنت شخصيًّا.. اللي مهم تعرفها وتبقى واعي بيها
قبل ما تعمل أي علاقة مع أي حد.. 


القسم
التاني (الفصول من 4 إلى 6) عن بعض الحاجات المهمة جدًّا في علاقتك بالآخرين.. هو إنت
في العلاقة دي بتكون نفسك واللا بتكون حد تاني؟ طيب هو إنت شايف اللي قدامك زي ما هو
واللا بتتعامل مع حد غيره في صورته؟ طيب اللي قدامك نفسه بيتعامل معاك كما أنت، واللا
بيلبسك صورة حد غيرك؟ 


القسم
التالت (الفصول من 7 إلى 10) هانشوف فيه نتيجة اضطراب ولخبطة بعض علاقاتنا مع الآخرين..
خاصة القريبين مننا.. 


القسم
الرابع (الفصول من 11 إلى 19) عن التغيير.. عن الشفاء والالتئام النفسي.. عن قبول كل
مشاعرك وأجزاءك من غير نقص أو تشويه أو اختزال.. عن قبول الحياة وقبول الموت.. عن امتلاء
كل الفراغات النفسية اللي جواك.. والخروج من الصندوق الضيق المظلم المغلق عليك من سنين..
عن إنك تكون نفسك..


وأخيرًا..
وبعد ما شوفت وحسيت واتحركت واتغيرت.. وبعد ما اتفكيت واتجمَّعت واتلملمت والتأمت..
هانستعرض في الفصل العشرين 30 علاقة خطرة مهم تاخد بالك منهم في رحلة حياتك.. علشان
تبقى واعي بيهم، وتعرف تلقطهم وتشوفهم كويس، وتحمي نفسك منهم بكل شجاعة ومسئولية..
مهما كان التمن..


الكتاب
ده عنك..


وعن اللي
حواليك.. 


وعن اللي
بينكم.. 


الكتاب
ده.. مش ها يفارقك..


لأنه بكل
بساطة..


ها يبقى
حتة منك..


واحتمال
تكتشف مع آخر صفحاته.. 


إنك شاركت
في كتابته..


يا للا
بينا..


علاقات خطرة 



الخروج عن النص


و لازم في رحلة أي حد فينا في الحياة إنه يقف
شويه قدام المراية... المراية النفسية... اللي من خلالها يقدر يشوف نفسه، ويعرفها،
ويتعلم منها.. علشان يخرج عن النصوص القديمة، ويبدأ يقبل نفسه ويحبها، ويغيرها
للأحسن، وهي رحلة تستحق التعب، والصبر، وبعض الألم، الكتاب ده هيساعدك إنك تشوف،
تشوف نفسك، بكتير من تفاصيلها و خباياها.. تشوف الآخرين، بطريقة جديدة و مختلفة
تمامًا.. وتشوف علاقاتك، بدرجة عالية من الدقة و الوضوح.. الكتاب ده هيساعدك إنك
تتغير، وتخرج عن النص...


الخروج عن النص 






لأ بطعم الفلامنكو


الكتاب ده عن التغيير.. عن خطواته.. وعن تمنه..

عن احتياجاتك..
ومخاوفك.. وحقوقك النفسية..

عن قراراتك اللى
أخدتها زمان.. وقراراتك اللي هاتخدها دلوقت.. 

الكتاب ده هاينقلك
بهدوء وثقة.. من مرحلة (الحبو) خارج النص..

و (المشي) فوق أشواك
العلاقات الخطرة وتجاوزها..

إلى الضرب على الأرض
بشكل إيقاعى متتابع ومبهر..

وكأنك راقص فلامنكو
محترف.. 

يرقص فوق آلامه..
ويزلزل القلوب أمام عينيه.. 

يُعلن عن نفسه فى
وجه العالم.. مع كل دبدبة عالية مدوية من قدميه.. 

يرفع عنقه نحو
السماء.. ويغرس بذور وجوده الجديد في أعماق الأرض..

التغيير هو أكبر
تحدى ممكن يواجهك فى حياتك.. 

والتغيير الحقيقي،
بيكون معاه صعوبتين..

الصعوبة الأولى..
إنك هاتكون عامل زى الطفل المولود جديد.. بتخرج للحياة ومعاك كل المخاوف زى ما
معاك كل الفرص.. بتتعرف على نفسك وعلى الناس وكأنك بتشوفهم لأول مرة.. بتختار
اختيارات جديدة.. و تمشي في سكك مختلفة..
حتى لو كانت مُوحشة.. أو مهجورة.. 

الصعوبة التانية..
هى إن التغيير ليه تمن.. والتمن ده ممكن يكون غالي جداً..

جهز قلبك وعقلك
وروحك..

لتقابل نفسك..

كما لم تعرفها من
قبل.


لأ بطعم الفلامنكو 

	- متعة الإحساس بقراءة الكتب الورقية
	- التطبيق مقدم مجاني من مكتبة الكتب

